Ա Մ Փ Ո Փ Ա Թ Ե Ր Թ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2019 ԹՎԱԿԱՆԻ ՊԵՏԱԿԱՆ ԲՅՈՒՋԵՈՒՄ ՎԵՐԱԲԱՇԽՈՒՄ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2018 ԹՎԱԿԱՆԻ ԴԵԿՏԵՄԲԵՐԻ 27-Ի N 1515-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՇՐՋԱԿԱ ՄԻՋԱՎԱՅՐԻ ՆԱԽԱՐԱՐՈՒԹՅԱՆԸ ԳՈՒՄԱՐ ՀԱՏԿԱՑՆԵԼՈՒ ՄԱՍԻՆ

Կառավարության որոշման նախագծի վերաբերյալ ստացված դիտողությունների և առաջարկությունների

	Հ/Հ
	Առաջարկության հեղինակը, գրության ամսաթիվը, գրության համարը
	Առաջարկության բովանդակությունը
	Եզրակացություն
	Կատարված փոփոխությունը

	1
	2
	3
	4
	5

	1.
	ՀՀ ֆինանսների նախարարություն

	«Հայաստանի Հանրապետության 2019 թվականի պետական բյուջեում վերաբաշխում, Հայաստանի Հանրապեետության կառավարության 2018 թվականի դեկտեմբերի 27-ի N 1515-Ն որոշման մեջ փոփոխություններ և լրացումներ կատարելու և Հայաստանի Հանրապետության շրջակա միջավայրի նախարարությանը գումար հատկացնելու մասին» ՀՀ կառավարության որոշման նախագծի (այսուհետ՝ Նախագիծ) վերաբերյալ հայտնում ենք հետևյալը.
	
	

	
	
	Արարատյան դաշտի ջրային ռեսուրսների քանակի կտրուկ նվազման խնդրի (այսուհետ՝ Խնդիր) կարգավորման նպատակով Նախագծով նախատեսվում է Կառավարության պահուստային ֆոնդից 37,954.7 հազ. դրամ հատկացնել ՀՀ շրջակա միջավայրի նախարարությանը՝ ազատ հոսքով, չշահագործվող ինքնաթափ խորքային հորերի լուծարման և կոնսերվացման նպատակով։

Մինչդեռ հիշյալ Խնդրի լուծման նպատակով ՀՀ կառավարության 31.03.2016թ. N 357-Ն որոշմամբ (այսուհետ՝ Որոշում) ՀՀ Արարատի և Արմավիրի մարզերում գոյություն ունեցող՝ ապօրինի շահագործվող, ինքնաշատրվանող և բացասական մակարդակով հորերի լուծարման կամ կոնսերվացման նպատակով հատկացվել է 18,000.0 հազ. դրամ և միևնույն ժամանակ Որոշման 4-րդ կետի 1-ին և 2-րդ ենթակետերով ՀՀ բնապահպանության նախարարին հանձնարարվել էր ձեռնարկել միջոցներ ՀՀ Արարատի և Արմավիրի մարզերում գոյություն ունեցող ապօրինի շահագործվող, ինքնաշատրվանող և բացասական մակարդակով (բացառությամբ ոռոգման նպատակով օգտագործելու ներուժ ունեցող) հորերի լուծարման աշխատանքների համար ծախսված պետական միջոցները փաստացի սեփականատերերից (բացառությամբ տեղական ինքնակառավարման մարմինների) գանձելու ուղղությամբ, իսկ կամավոր կարգով չգանձվելու դեպքում գանձման գործընթացն իրականացնել դատական կարգով։
	Ընդունվել է ի գիտություն
	2019թ. օգոստոսի 5-ից 16-ը  կատարվել են նոր ուսումնասիրություններ, ինչի արդյունքում հայտնաբերվել են առաջնահերթ լուծարման և կոնսերվացման ենթակա հորեր:

	
	
	Բացի այդ Նախագծով չի հստակեցվում ընդհանուր 105 լուծարման ու կոնսերվացման ենթակա հորերի քանակի ընտրության և դրանց լուծարման ու կոնսերվացման աշխատանքների անհապաղ իրականացման անհրաժեշտությունը (հիշյալ խնդիրը ՀՀ կառավարության 08.02.2019թ. N65-Ա որոշմամբ հաստատված ՀՀ կառավարության ծրագրով, ինչպես նաև ՀՀ կառավարության 16.05.2019թ. N650-Լ որոշմամբ հաստատված ՀՀ կառավարության 2019-2023թթ. գործունեության միջոցառումների ծրագրով ուղղակիորեն նախատեսված չէ)։


	Չի ընդունվել 

	ՀՀ կառավարության ծրագրի 4.8 կետով որպես առաջնահերթ ուղղություն ամրագրաված է  Արարատյան արտեզյան ավազանի պահպանությունը: Իսկ ՀՀ կառավարության 16.05.2019թ. N650-Լ որոշմամբ հաստատված ՀՀ կառավարության 2019-2023թթ. գործունեության միջոցառումների ծրագրով ուղղակիորեն չի նախատեսվել համապատասխան միջոցառում՝ հաշվի առնելով, որ այն չի հաստատվել ՀՀ 2019-2021թթ. ՄԺԾԾ ծրագրով:
Մինչդեռ, հաշվի առնելով խնդրի հրատապությունը, ինչի վերաբերյալ տեղեկատվությունը ներկայացված է կից տեղեկանք-հիմնավորման մեջ,  նպատակահարմար է գտնվել միջոցառումն իրականացնել ընթացիկ տարում՝ ՀՀ կառավարության պահուստային ֆոնդի հաշվին:

	
	
	Միաժամանակ Նախագծին կից ներկայացված «2019թ. օգոստոսի 5-ից մինչև 16-ը ներառյալ Արարատի և Արմավիրի մարզերում կոնսերվացման ենթակա խորքային հորերի տեխնիկական վիճակի ուսումնասիրության արդյունքների վերաբերյալ» տեղեկանքների համաձայն մեծամասամբ հայտնի են Նախագծով նախատեսված լուծարման կամ կոնսերվացման ենթակա խորքային հորերի սեփականատերերը։ Ուստի լրացուցիչ հիմնավորման կարիք ունի՝ խորքային հորերի լուծարման կամ կոնսերվացման աշխատանքները սեփականատերերի միջոցների փոխարեն ՀՀ կառավարության պահուստային ֆոնդի միջոցների հաշվին իրականացնելը։

Հետևաբար առաջարկում ենք հորերի լուծարման ու կոնսերվացման խնդրին անդրադառնալ համապատասխան մշակված ծրագրի առկայության պարագայում, հաշվի առնելով հիշյալ աշխատանքների իրականացման նպատակով փաստացի սեփականատերերից գումարների գանձման գործընթացը՝ որը հնարավորություն կտա իրականացնել լրացուցիչ հորերի լուծարման և կոնսերվացման աշխատանքներ, առանց Կառավարության պահուստային ֆոնդից գումար նախատեսելու։
	Չի ընդունվել 
	Արարատի և Արմավիրի մարզերում կոնսերվացման և լուծարման գործընթացը համարվում է առաջնահերթ: Փաստացի սեփականատերերից գանձումների իրականացումը օրենքով սահմանված կարգով ենթադրում է երկարաժամկետ դատական գործընթաց, ինչը նախագծով արդեն իսկ նախատեսված է իրականացնել հետագայում:
Հաշվի առնելով խնդրի կարևորությունը՝ սույն նախագծի ընդունմամբ կոնսերվացման և լուծարման գործընթացը կիրականացվի առավել սեղմ ժամկետներում, ինչի արդյունքում հնարավոր կլինի խնայել շուրջ 30մլն լ/տարի ջրաքանակ:

	
	
	Ինչ վերաբերվում է Նախագծին, ապա.

1. Նկատի ունենալով, որ Նախագծով նախատեսվում է հատկացնել 37,954.7 հազ. դրամ՝ խորքային հորերի լուծարման և կոնսերվացման աշխատանքներ ձեռք բերելու նպատակով, ուստի առաջարկում ենք Նախագծի N 5 հավելվածում նշված 45261161/1 «շրջակա միջավայրի բարելավման աշխատանքներ» ԳՄԱ կոդը փոխարինել գնումների միասնական անվանացանկում ներառված՝ վերոնշյալ աշխատանքներին համապատասխանող ԳՄԱ կոդով։

2. Առաջարկում ենք Նախագծի N 1 հավելվածը խմբագրել, իսկ N3 հավելվածում նշված «11.66» թիվը փոխարինել «11.52» թվով։
	Ընդունվել է 
	Նախագծում կատարվել է համապատասխան փոփոխություններ

	
	ՀՀ արդարադատության նախարարություն
	         «Հայաստանի Հանրապետության 2019 թվականի պետական բյուջեում վերաբաշխում, Հայաստանի Հանրապետության կառավարության 2018 թվականի դեկտեմբերի 27-ի N 1515-Ն որոշման մեջ փոփոխություններ և լրացումներ կատարելու և Հայաստանի Հանրապետության շրջակա միջավայրի նախարարությանը գումար հատկացնելու մասին» Հայաստանի Հանրապետության կառավարության որոշման նախագիծը համապատասխանում է Հայաստանի Հանրապե​տության օրենսդրության պահանջներին:
	Ընդունվել է ի գիտություն
	


